
సద్ద ాం ధిక్కారం

గురువారం నాడు ఇరాక్‌ మాజీ అధ్యక్షుడు సద్దా మ్‌ హుస్సేన్‌ను టెలివిజన్‌లో 
చూడడానికి, అతను అన్న మాటలేమిటో వినడానికి, అతని హావభావాలను 
గమనించడానికి ప్రపంచవ్యాప్తం గా వ్యక్త మైన ఉత్కంఠ అసాధారణమైనది. అంతటి 
కుతూహలానికి తగినట్టు గానే, సద్దా మ్‌ హుస్సేన్‌ తన గాంభీర్యంతో, నిబ్బరంతో తన 
అభిమానులను, వ్యతిరేకులను కూడా ఆకట్టుకున్నా రు. గత డిసెంబర్‌ 13 నాడు 
అమెరికన్‌ సేనల చేతికి చిక్కినప్పుడు, చింపిరి జుట్టు తో నిస్సహాయంగా శూన్యదృక్కులతో 
కనిపించిన సద్దా మ్‌ చిత్రం ఇప్పుడు చెరిగిపోయింది. బోనులో సైతం మొక్కవోని ఆత్మ 
విశ్వాసం ప్రదర్శించి, అమెరికా అధ్యక్షుడు జార్జి బుష్‌ను కూడా చరిత్రబోనులోకి 
ఈడ్చడానికి ప్రయత్నిస్తు న్న పోరాటకారుడి రూపం అవతరించింది. బలవంతుడిపై 
బలహీనుడు చేసే ధిక్కారం ఎప్పుడూ ముచ్చటగానే ఉంటుంది.

సద్ద ాం హుస్సేన్‌ నిర్బంధం గురించి అమెరికన్లు  చెబుతున్న కథనాన్ని సద్ద ాం 
కుటుంబసభ్యులతో సహా అనేకులు ఆనాడే అనుమానించారు. సద్ద ాం లొంగిపోయే 
ఘటం కాదని సానుభూతిపరులు భావిస్తే , అతను లొంగిపోకుండా ఆత్మహత్య చేసుకుని 
ఉంటే బాగుండేదని వ్యతిరేకులు వ్యాఖ్యానించారు. శత్రువు విషయంలో అతను 
రాజీపడడన్న అభిప్రాయం సర్వత్రా ఉండేది. సద్ద ాంకు ఉన్న ఆ ప్రతిష్ఠ ను అతని 
నిర్బంధ సన్నివేశం ద్వారా భగ్నం చేయగలిగామని అమెరికా సంతోషించింది. అయితే, 
చెరలో ఉన్న సద్దా మ్‌ తన ఇంటరాగేషన్‌కు ఏ మాత్రం సహకరించడం లేదన్న 
వాస్త వాన్ని అమెరికా దాచలేకపోయింది. ‘నిజం చెప్పడం అతనికి అప్పుడూ తెలియదు, 
ఇప్పుడూ తెలియడం లేదు’ అని బుష్‌ స్వయంగా ఒకసారి వ్యాఖ్యానించారు. 
అభియోగాలు మోపి కోర్టు లో హాజరుపరుస్తు న్నప్పుడు సద్ద ాం ఎట్లా  వ్యవహరిస్తా డో 
ఇరాక్‌ తాత్కాలిక ప్రభుత్వ భద్రతాసలహాదారు మువాషక్‌ అల్‌–రుబై ముందే సూచనలు 
ఇచ్చారు. ‘చేసిన తప్పులకు లెంపలేసుకునే సద్ద ాంను చూద్దా మని ఆశపడితే నిరాశే 
మిగులుతుంది, అతనిలో ఏ మాత్రం పశ్చాత్తా పం లేదు’ అని ఆయన చెప్పారు.

లక్షా నలభై వేలమంది అమెరికన్‌ సేనలు, మరో పాతికవేల మంది ఇతర దేశాల 
సైనికుల పహారా కింద, అమెరికా రచించి రూపొందించిన న్యాయసూత్రాల నీడలో, 
అమెరికా నియమించి ఐక్యరాజ్య సమితి ముద్ర సంపాదించిన తాత్కాలిక ప్రభుత్వం 
– సద్దా మ్‌ హుస్సేన్‌ మీద అభియోగాలను మోపింది. తానింకా ఇరాక్‌ అధ్యక్షుడినేనని 
సద్దా మ్‌ హుస్సేన్‌ బోనులో చెప్పడం – ఏదో భ్రమాలోకంలో ఉండడం వల్ల నో, 
అహంకారం వల్ల నో కాదు. తనను విచారించే ప్రభుత్వానికి, న్యాయవ్యవస్థకు  ఎటువంటి 
చట్ట బద్ధతా , న్యాయబద్ధతా  లేదని చెప్పడానికే అతను తనను అధ్యక్షుడిగా చెప్పుకున్నాడు. 
కోర్టు  హాలులో అరగంట సేపు జరిగిన తతంగంలో సద్దా మ్‌ హుస్సేన్‌ ఆ ప్రక్రియను, 
దాని నిర్వాహకులను ప్రశ్నించడమే ప్రధానంగా కనిపిస్తుం ది. రానున్న నెలలలో జరిగే 
విచారణల్లో  సద్దా మ్‌ వ్యూహాన్ని ఇది సూచిస్తుం ది.

సద్దా మ్‌ హుస్సేన్‌ ఇరాకీ ప్రజల విషయంలో నేరస్థు డా కాదా అన్న ప్రశ్నను 
వర్త మాన సందర్భంనుంచి వేరుచేసి సమాధానం వెదకలేము. ఆ ఒక్కప్రశ్న మీదే 
ఇరాక్‌ ప్రజలలో అభిప్రాయసేకరణ జరిపితే అధికులు అతను నియంత అనీ, శిక్షార్హు డనీ 
చెబుతారు కూడా. అతని ప్రభుత్వం అనేక దారుణమైన నేరాలు చేసింది. అసమ్మతిని 
అణచివేసింది, తిరుగుబాట్లను  రక్త పాతంలో ముంచింది. ఇరాక్‌పాలకుడిగా అతను 
వాటన్నిటికీ జవాబుదారీయే. కానీ, ఇప్పుడు జరుగుతున్న విచారణ – ఆ జవాబుదారీతనం 
కోసమేనా? అటువంటప్పుడు ఇరాక్‌ మీద దండెత్త డానికి ముందు సద్దా మ్‌ హుస్సేన్‌ 
కు 48 గంటల వ్యవధి ఇస్తూ , జార్జి  బుష్‌ అల్టి మేటమ్‌ ఎట్లా  ఇవ్వగలిగారు? దేశం 
వదిలిపెట్టి  వెళ్లి పోతే క్షమిస్తా మని ఎందుకు చెప్పారు? అమెరికా ఆక్రమణకు స్వాగతం 
పలికి దాసోహం అనకపోవడం వల్ల నే కదా నేడు సద్దా మ్‌ బందీగా ఉన్నది! సద్దా మ్‌ 
మీద యుద్ధా నికి కానీ, ఇప్పుడు కీలుబొమ్మ ప్రభుత్వం ద్వారా విచారణకు కానీ కారణం 
ఒకటే – అమెరికాను అతను ధిక్కరించడం, పశ్చిమాసియాలో అమెరికా ప్రయోజనాలను 
దెబ్బతీసే విధంగా అరబ్‌ జాతీయవాదాన్ని ప్రోత్సహిస్తూ  దేశానికి మించిన నేతగా 
ఎదగాలని ప్రయత్నించడం, అగ్రరాజ్యం పెత్త నాన్ని ఎదిరించి చమురు వనరుల మీద 
స్థా నికులకే నిర్ణ యాధికారాన్ని కోరడం. ఆ కారణాన్ని మభ్యపరిచి, సొంతదేశంలో 
సొంతప్రజలమీద అతను చేసిన అఘాయిత్యాల మీద విచారణ అన్న పవిత్ర ఉద్దేశ్యాన్ని  
అమెరికా, దాని మద్ద తుదేశాలు ప్రకటిస్తున్నా యి. సద్దా మ్‌ తన నేరాలకు జవాబు 
చెప్పుకోవాలని భావిస్తు న్న ఇరాకీలు, అరబ్‌ దేశాల ప్రజలు కూడా – అమెరికా కంగారూ 
సంచిలో వెలసిన తాత్కాలిక ప్రభుత్వానికి అతనిని విచారించే అధికారం లేదని 
భావిస్తున్నా యి. ఇప్పుడు అధికారంలోకి వచ్చిన ‘ద్రోహుల’ కంటె సద్దా మ్‌ వేయిరెట్లు  
నయమనే వారు కొందరైతే, ఇప్పుడు ఇరాక్‌కు ఆక్రమణ నుంచి స్వేచ్ఛే ప్రధానం తప్ప 
సద్ద ాం కాలం నాటి నేరాలపై విచారణ ముఖ్యం కాదని మరి కొందరంటున్నారు.




